Corff Cynrychiolwyr yr Eglwys yng Nghymru
Cyfarwyddyd ar Gadw Lle Claddu
Rhagarweiniad
Y mae pobl weithiau am sicrhau y bydd lle i’w claddu mewn mynwent arbennig.

Gellir cadw lle claddu trwy gael Hawleb oddi wrth Ganghellor yr Esgobaeth. Dywed Rheoliadau Mynwentydd y Cyfansoddiad (Cyfrol 2 Adran 2.2.8):

‘Ni ellir cael hawl barhaol neu lwyrneilltuol i gladdu mewn unrhyw fedd neu gladdgell ond drwy Hawleb.

Y mae hyn oherwydd bod Deddf Eglwys Cymru (Claddfeydd) 1945 yn gorfodi’r eglwys i gladdu pawb, aelodau o’r eglwys neu beidio, os oes lle yn y fynwent. Rhaid i bob cais am gadw lle gael ei ystyried yn ffurfiol gan y Canghellor i sicrhau na fyddai hynny yn effeithio ar y ddyletswydd gyhoeddus gyffredinol dan y Ddeddf. Mewn geiriau eraill, ni ddylai cadw lle rwystro’r fynwent rhag bod ar gael i’r cyhoedd.

Egwyddorion
Dylai cadw lle claddu fod yn eithriad. Yn sicr, ni ddylai fod yn bolisi cyffredinol. Bwriedir i fynwentydd fod yn lleoedd claddu i’r gymuned gyfan, nid i aelodau’r eglwys yn unig.

Wrth ystyried cais am Hawleb i gadw lle claddu, argymhella Corff y Cynrychiolwyr yr egwyddorion a ganlyn. Nid ydynt yn rhwymo Cangellorion. Bydd yn rhaid iddynt hwy wneud eu penderfyniad eu hunain ar ôl derbyn cyngor Pwyllgor Ymgynghorol yr Esgobaeth.

1. Rhaid i’r cais gael ei gefnogi gan y Cyngor Plwyf Eglwysig. Dylai’r Cyngor ystyried yr agweddau bugeiliol ar y cais a’r cynsail a osodir ganddo. 

2. Dylai fod gan y sawl sy’n gwneud y cais reswm da dros gadw lle (e.e. perthynas glòs a’r gymuned, teulu wedi eu claddu yn y fynwent etc).

3. Ar gyfer claddu yn unig y cedwir lle, ac nid ar gyfer cofeb arbennig. Bydd angen Hawleb adeg y claddu ar gyfer unrhyw gofeb sydd y tu allan i’r hyn a ddiffinir yn y Cyfansoddiad ar y pryd.

4. Dylai lleoliad y man a gedwir fod yn glir. Dylid paratoi cynllun gyda mesuriadau manwl i ddangos yr union leoliad.

5. Rhaid dod o hyd i ddull diogel o gofnodi’r lle a gadwyd. Gall dogfennau fynd ar goll dros y blynyddoedd, er gofid i bawb. Ystyriwch farcio’r lle a gadwyd trwy osod llechen fechan yn y glaswellt.

6. Fel rheol, rhaid gweithredu Hawleb o fewn pum mlynedd. Os yw’r cyfnod i’w ymestyn, bydd angen i’r Canghellor nodi hynny ar yr Hawleb.

7. Yn gyffredinol, ni ddylid caniatáu Hawleb i gadw lle claddu ond lle y bwriedir ei ddefnyddio o fewn cyfnod rhesymol. Mae hwn yn fater sensitif, ond golyga cadw lle i rywun ugain mlwydd oed y gall y bydd y fan wedi’i chadw am ddegawdau. Gallai hynny fod yn anaddas.

8. Dylid gwneud yn glir i bwy y cadwyd y lle. Dylid osgoi cadw lleoedd i deuluoedd am fod ansicrwydd ynglŷn â hynny (e.e. pa aelodau o’r teulu, a chan bwy y mae’r flaenoriaeth?)

